
Kalaallit Nunaata kangiani Tasiilami nunaqarfiinilu, kiisalu Ittoqqoortoormiini aalisarnikkut 

ikaarsaariartornermi qanoq inuussutissarsiornikkut siuarsaasinnaanissaq pillugu apeqquteqaat 

aallaavigalugu oqallisissiaq. 

(Inatsisartunut ilaasortaq Emanuel Nûko Naleraq) 

Inatsisartunut ilaasortaq Emanuel Nûko qujanaq apeqquteqaat aallaavigalugu siunnersuuternut, 

erngiinnarlunga aalisarnerinnaq pinnagu inuussutissarsiutinut periarfissanik allanik ilarusutannut. 

Siunnersuuteqartoq eqqorluinnartumik oqaluppoq, pisortat sunut tapiisarnissaannut tunngasumik, Tunumi 

aalisarnerup aallartissinnaaneranut. Akerlianilli Tunumi inuit namminneq namminneerlutik 

iliuuseqarsinnaanerat annikitsuinnarmik eqqartorlugu. 

Demokraatit nuna tamakkerlugu tassanilu aamma Tunumi inuussutissarsiorneq 

ineriartorterusuttorujussuuaat, tassani takusinnaagatsigu pitsaasunik periarfissaqartoq soorlu 

assersuutigalugu takornariaqarnikkut pingaartumik Islandimiit. Isumaqanngilagut, pisortat suliassarigaat 

piffissami sivisuumi inuussutissarsiornermut tapersersuisarneq tapiissuteqarnikkut. Aallartisarnermi 

tapiinissaq pisariaqarsinnaavoq, inuussutissarsiutinullu tamanut pingaartuuvoq, niuernerpalaartumik ima 

soqutiginartigissasut pisortanik tapiiffigineqanngikkaluarluni ingerlalluarnissaq. 

Demokraatit arlalippassuariarlutik oqartarput, isumaqqartugut, pisariaqartoq, Tasiilami mittarfiliornissaq. 

Taassuma takornariaqarneq pitsaanerujussuarnik periarfississavaa Tunumilu pikialaarnernik pisariaqartunik 

pilersitsilluni. Imaappormi, Angallanneq pillugu isumasioqatigiissitap tikkuarsimammagu, Tasiilami mittarfik 

inuiaqatigiit aningaasarsiornerannut aningaasaliissutaassasoq pitsaasoq. Taamaattumik mittarfiliorneq 

pitsaasuussaaq, pisortat piffiup aaliangersimasup ineriartorneranut peqataasinnaanerannut 

toqqaannartumik ikiorsiissutitut tapiinani tapiissuteqaranilu. 

Tunumi aalisarnermut tunngatillugu, Namminersorlutik Oqartussat aalisarnermut periarfissat piffissami 

2014-2021 misissorsimavaat, paasillugulu aalisarneq periarfissaqartoq. Aalisarneq killilersugaanngilaq, 

taamaattumillu aalisartut eqeersimaartut qanorsuaq aalisarsinnaallutik. Tamanna pitsaasutut 

taaneqarsinnaavoq, Tunumiullu kajumissaarniarpagut periarfissaq taanna atorluaqqullugu. 

Tassalu maannakkuugallartoq oqallinnermut tapiissutigisinnaasagut. 

 

 

 


